
SUĠĠERIMENTI

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għall-Kontroll 
tal-Baġit, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jenfasizza r-rwol importanti tal-Kontrollur Ewropew għall-Protezzjoni tad-Data 
("KEPD"), jiġifieri li jiżgura l-protezzjoni tad-data personali u l-privatezza tal-
individwi, billi jissorvelja l-ipproċessar tad-data personali mill-istituzzjonijiet u l-korpi 
tal-Unjoni, billi jagħtihom pariri dwar il-kwistjonijiet kollha relatati mal-ipproċessar 
tad-data personali u billi jikkoopera mal-awtoritajiet superviżorji nazzjonali, bil-ħsieb li 
tiġi żgurata l-protezzjoni konsistenti tad-drittijiet ta' privatezza tal-individwi 
irrispettivament minn fejn jgħixu fl-Unjoni;

2. Ifakkar li l-KEPD mhuwiex aġenzija tal-Unjoni deċentralizzata u hu tal-fehma li anke 
jekk il-baġit tiegħu jirrappreżenta perċentwal żgħir ħafna tal-baġit tal-Unjoni, il-legalità 
u r-regolarità tat-tranżazzjonijiet tal-KEPD għandhom madankollu jiġu eżaminati kif 
xieraq mill-Qorti tal-Awdituri ("il-Qorti"), peress li t-trasparenza hija vitali għall-
funzjonament xieraq tal-korpi kollha tal-Unjoni; jinnota li l-KEPD la huwa kopert mir-
rapport tal-Qorti dwar l-implimentazzjoni tal-Baġit tal-Unjoni għall-2018 u lanqas mir-
rapport tal-2018 dwar l-aġenziji tal-Unjoni u korpi oħra; jenfasizza, madankollu, li l-
informazzjoni dwar ir-riżultati ta' awditjar estern indipendenti mill-Qorti għandha tkun 
disponibbli pubblikament għall-korpi kollha tal-Unjoni; jistieden, għalhekk, lill-Qorti 
tikkunsidra mill-ġdid il-pożizzjoni tagħha u tibda tippubblika r-rapporti tal-awditjar li 
jkopru lill-KEPD mis-sena li ġejja; jitlob, għalhekk, li l-Qorti toħroġ rapporti tal-attività 
annwali separati dwar il-kontijiet annwali ta' dan il-korp importanti tal-Unjoni, li 
għandu l-għan li jiżgura li l-istituzzjonijiet u l-korpi tal-Unjoni jirrispettaw bis-sħiħ id-
dritt għall-privatezza u l-protezzjoni tad-data;

3. Jilqa' r-rapport annwali ppubblikat mill-KEPD fi Frar 2019; japprezza t-tagħrif 
sinifikanti mogħti fih dwar l-attivitajiet kollha tal-KEPD fl-2018; jenfasizza b'mod 
partikolari l-kooperazzjoni tiegħu mal-Bord Ewropew għall-Protezzjoni tad-Data;

4. Jieħu nota tal-fatt li, skont ir-rapport tal-attività annwali tal-KEPD, il-Qorti eżaminat 
tranżazzjoni waħda mis-sena finanzjarja 2018 u dan l-eżami ma wassal għal ebda 
osservazzjoni;

5. Jirrikonoxxi li r-rapport tal-KEPD dwar l-implimentazzjoni tas-Sistema ta' Kontroll 
Intern tiegħu juri li l-livell ta' kontroll intern huwa sodisfaċenti u effettiv; jinnota li din 
il-valutazzjoni la ġiet ikkontestata mis-Servizz tal-Awditjar Intern tal-Kummissjoni u 
lanqas mill-Qorti;

6. Jieħu nota tas-segwitu tar-riżoluzzjoni tal-PE dwar il-kwittanza tal-baġit 2017; jinnota li 
l-KEPD indirizza l-kwistjonijiet ta' ritaljazzjoni u żvelar ta' informazzjoni protetta fil-
kodiċi ta' kondotta tiegħu għall-persunal u wera l-impenn tiegħu biex iqajjem kuxjenza 
dwar din il-kwistjoni fost il-persunal tiegħu; jilqa' x-xejra pożittiva lejn bilanċ bejn is-
sessi;

